
LETAK SA ČINJENICAMA     NORO VIRUS  
 
Što je Noro virus? 
Noro virusi pripadaju velikoj grupi virusa zvanoj mali okrugli 
virusi. Mnogi virusi dobili su ime po lokaciji na kojoj su prvi puta 
identifikovani kao uzročnici epidemije (Norwalk, Hawaii, 
Snježna Planina, Županija Montgomery te Sapporo). 
 
Koji su simptomi infekcije Noro virusom? 
Najčešći simptomi su mučnina sa povraćanjem, proljev i grčevi. 
Simptomi mogu da se pojave kod ljudi svih dobi. Proljev se 
češće pojavljuje kod odraslih; povraćanje je češće kod djece. 
Kod velikog broja ljudi (25%-50%) takođe se javlja glavobolja, 
visoka temperatura, groznica i bolovi u mišićima. Bolest obično 
traje 24-48 sati. Dugoročne posljedice nisu poznate. 
 
Koliko brzo dođe do pojave simptoma? 
Do pojave simptoma može da dođe 12-48 sati nakon izlaganja 
virusu, no najčešće je to 24-48 sati nakon izlaganja. 
 
Kako se prenose ovi virusi? 
Najčešći oblik prenošenja Noro virusa je fekalno-oralnim putem, 
konzumacijom hrane ili vode kontaminirane stolicom, ili direktno 
sa osobe na osobu. Virus takođe može da se prenese 
kontaktom sa predmetima koji su kontaminirani stolicom ili kada 
virus uđe u zrak kada netko povrati. Kapljice onda padnu na 
površine ili uđu u usta osobe koja ih onda proguta. 
 
Epidemije Noro virusa dovedene su u vezu sa hranom i vodom. 
Epidemije putem hrane povezane su sa hladnom, 
pripremljenom hranom (salatama, sendvičima) za koju se 
pretpostavlja da ih je kontaminirala zaražena osoba koja radi sa  
hranom, ili školjkaši izvađeni iz kontaminirane vode. Neke 
epidemije takođe su dovedene u vezu sa vodom za piće i 

rekreacijskim vodama (plivački bazeni, plaže) gdje ljudi slučajno 
progutaju kontaminiranu vodu. 
 
Noro virusi takođe se prenose sa osobe na osobu, osobito 
među članovima iste porodice. 
 
Koliko dugo neko može da zarazi druge? 
Ljudi mogu da prenesu virus na druge dok su bolesni i do 72 
sata nakon što je prestao proljev. 
 
Kako Noro virus može da se dijagnostira? 
Noro virus teško može da se potvrdi u laboratoriju. Na njega se 
posumnja kao uzrok bolesti ako su: 

1. Analize stolice na druge uzroke negativne. 
2. Sve oboljele osobe povraćaju i/ili imaju proljev. 
3. Prosječno vrijeme od izlaganja do obolijevanja iznosi 

24-48 sati. 
4. Trajanje bolesti za većinu osoba iznosi 12-60 sati 

(obično 24-48). 
5. Analiza stolice na Noro virus je pozitivna. 

 
Od čega se sastoji liječenje ove bolesti? 
Kod većine ljudi bolest traje dva do tri dana. Najveća opasnost 
je gubitak tekućine pa je stoga bitno piti sokove i vodu. 
 
Na koji način može da se spriječi širenje ovih virusa? 
Najbolje je da se identificira i ukloni izvor infekcije (npr. 
zaražena osoba koja radi sa hranom, kontaminirana hrana ili 
voda). Svako ko ima proljev, visoku temperaturu ili povraća ne 
smije da radi sa hranom, osobama starije dobi, u zdravstvu ili 
čuvanju djece. Svi ljudi koji rade na ovim poslovima treba da 
napuste radno mjesto čim se kod njih pojave ovi simptomi. 
Hranu koju su ove osobe nedavno pripremile takođe treba 
baciti. Ljude je potrebno stalno upozoravati na temeljito 
pranje ruku. 

